Монгол Улсын Их Хурлын 2014 оны хаврын ээлжит чуулганы Эдийн засгийн болон Байгаль орчин, хүнс, хөдөө аж ахуйн байнгын хорооны хамтарсан 

07 дугаар сарын 01-ний өдөр (Мягмар гараг)-ийн 

хуралдааны гар тэмдэглэл


Эдийн засгийн байнгын хорооны дарга, Улсын Их Хурлын гишүүн Б.Гарамгайбаатар ирц, хэлэлцэх асуудлын дарааллыг танилцуулж, хамтарсан хуралдааныг даргалав.

Ирвэл зохих 35 гишүүнээс 24 гишүүн ирж, 68.5 хувийн ирцтэйгээр хуралдаан 19 цаг 50 минутад Төрийн ордны “А” танхимд эхлэв.

Чөлөөтэй: О.Баасанхүү, Х.Баттулга, Б.Бат-Эрдэнэ, Х.Болорчулуун, Л.Энх-Амгалан, С.Дэмбэрэл, Д.Тэрбишдагва, Б.Наранхүү, Я.Содбаатар, Ж.Эрдэнэбат, Ц.Даваасүрэн;

Нэг. Ашигт малтмалын тухай хуульд нэмэлт, өөрчлөлт оруулах тухай болон холбогдох бусад хуулийн төслүүд /эцсийн хэлэлцүүлэг/

Хэлэлцэж буй асуудалтай холбогдуулан Уул уурхайн яамны Төрийн нарийн бичгийн дарга Р.Жигжид,
мөн яамны Стратегийн бодлого, төлөвлөлтийн газрын дарга Ч.Отгочулуу, Ашигт малтмалын газрын дэд дарга  Д.Үүрийнтуяа  нарын бүрэлдэхүүнтэй ажлын хэсэг оролцов.

Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Д.Энхбат, зөвлөх Б.Мөнхцэцэг, Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Д.Мягмарцэрэн, Н.Мөнхзэсэм нар байлцав.

 Ашигт малтмалын тухай хуульд нэмэлт, өөрчлөлт оруулах тухай болон холбогдох бусад хуулийн төслүүдийг эцсийн хэлэлцүүлэгт бэлтгэсэн талаарх ажлын хэсгийн танилцуулгыг Улсын Их Хурлын гишүүн Б.Гарамгайбаатар танилцуулав.

Ажлын хэсгийн танилцуулгатай холбогдуулан Улсын Их Хурлын гишүүн Г.Уянгын тавьсан асуултад Уул уурхайн сайд Д.Ганхуяг хариулж, тайлбар хийв.

Б.Гарамгайбаатар: -Төслийн 9.1.15.үндэсний аюулгүй байдлыг хангах, улсын эдийн засаг, нийгмийн хөгжилд нөлөөлөх томоохон хэмжээний төслийг хэрэгжүүлэх, тусгай хэрэгцээнд авсны улмаас үүссэн нөхөх олговрын асуудлыг шийдвэрлэх зорилгоор ашигт малтмалын тусгай зөвшөөрлөөр олгосон талбайг төрийн мэдэлд шилжүүлж авахдаа тусгай зөвшөөрөл эзэмшигчтэй хэлэлцэн тохирсны үндсэн  энэ хуулийн 19.12, 26.9-т заасан талбайгаас тусгай зөвшөөрөл олгоно” гэж өөрчлөн найруулах гэснийг дэмжиж байгаа гишүүд гараа өргөнө үү.

Зөвшөөрсөн:                       17

Татгалзсан:
                         5
    
Бүгд:


             22

Гишүүдийн олонхын саналаар дэмжигдлээ.

Төслийг эцсийн хэлэлцүүлэгт бэлтгэсэн тухай Байнгын хорооны  танилцуулгыг чуулганы нэгдсэн хуралдаанд Улсын Их Хурлын гишүүн Б.Гарамгайбаатар танилцуулахаар тогтов.

Хуралдаан 20 цаг 00 минутад өндөрлөв.

Тэмдэглэлтэй танилцсан:                   Тэмдэглэлтэй танилцсан:
ЭДИЙН ЗАСГИЙН БАЙНГЫН 
               БАЙГАЛЬ ОРЧИН, ХҮНС, ХӨДӨӨ 

ХОРООНЫ ДАРГА                                     АЖ АХУЙН БАЙНГЫН                                                 

                                                                    ХОРООНЫ ДАРГА

 Б.ГАРАМГАЙБААТАР                                Г.БАЯРСАЙХАН


                                Тэмдэглэл хөтөлсөн:
                                ПРОТОКОЛЫН АЛБАНЫ 


                                ШИНЖЭЭЧ



        М.НОМИНДУЛАМ                               

МОНГОЛ УЛСЫН ИХ ХУРЛЫН 2014 ОНЫ ХАВРЫН ЧУУЛГАНЫ ЭДИЙН ЗАСГИЙН БОЛОН БАЙГАЛЬ ОРЧИН, ХҮНС, ХӨДӨӨ АЖ АХУЙН 

БАЙНГЫН ХОРООНЫ  ХАМТАРСАН 07 ДУГААР САРЫН

01-НИЙ ӨДӨР (МЯГМАР ГАРАГ)-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ



Нэг. Ашигт малтмалын тухай хуульд нэмэлт, өөрчлөлт оруулах тухай болон холбогдох бусад хуулийн төслүүд /эцсийн хэлэлцүүлэг/

Б.Гарамгайбаатар: -Ирцээ аваад ирээрэй. 3 гишүүн байвал хуралдаан эхлэх боломж байна. Ирц одоогоор 20 гишүүн байна, Арвин, Баярсайхан гишүүн байна. Эдийн засгийн байнгын хороо болон Байгаль орчин, хүнс, хөдөө аж ахуйн байнгын хорооны 2014 оны 07 дугаар сарын 01-ний өдрийн  хамтарсан хуралдаан эхлэхэд бэлэн боллоо. Ирц 20 гишүүн байна. Байнгын хорооны хэлэлцэх асуудлаа танилцуулъя. Нэг асуудал байгаа, Ашигт малтмалын тухай хуульд нэмэлт, өөрчлөлт оруулах тухай хуулийн төсөл болон холбогдох бусад хуулийн төслүүдийг хэлэлцүүлэгт бэлтгэсэн талаарх. Ажлын хэсгийн танилцуулгыг та бүхэнд танилцуулъя. 

2014 оны 07 дугаар сарын 01-ний өдөр Улаанбаатар хот. Монгол Улсын Их Хурлын чуулганы 2014 оны 07 дугаар сарын 01-ний өдрийн нэгдсэн хуралдаанаар  Ашигт малтмалын тухай хуульд нэмэлт, өөрчлөлт оруулах тухай хуулийн төсөл болон дагалдах бусад хуулийн төслүүдийн анхны хэлэлцүүлгийг хийж төслүүдийг эцсийн хэлэлцүүлэгт бэлтгүүлэхээр Эдийн засгийн байнгын болон Байгаль орчин, хүнс, хөдөө аж ахуйн байнгын хороонд шилжүүлсэн. 

Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.1, 23.7 дахь хэсгүүдийг үндэслэн хуулийн төслүүдийг эцсийн хэлэлцүүлэгт бэлтгэх үүрэг бүхий ажлын хэсэг  Ашигт малтмалын тухай хуульд нэмэлт, өөрчлөлт оруулах тухай хуулийн төсөл болон холбогдох бусад хуулийн төслүүдийн эцсийн хувилбарыг боловсруулан ажиллалаа. 

Нэгдсэн хуралдааны анхны хэлэлцүүлгийн үеэр хуралдаан даргалагчаас төслийн 9 дүгээр зүйлийн 9.1 дэх  хэсэгт Улсын Их Хурлын гишүүн Арвин, Г.Баярсайхан, Ганбат, Дэмбэрэл нарын оруулсан саналын томьёоллыг өөрчлөн найруулахаар чиглэл өгснийг үндэслэн “... үндэсний аюулгүй байдлыг хангах, улсын эдийн засаг, нийгмийн хөгжилд нөлөөлөх томоохон хэмжээний төслийг хэрэгжүүлэх, тусгай хэрэгцээнд авсны улмаас үүссэн нөхөх олговрын асуудлыг шийдвэрлэх зорилгоор ашигт малтмалын тусгай зөвшөөрлөөр олгосон талбайг төрийн мэдэлд шилжүүлж авахдаа тусгай зөвшөөрөл эзэмшигчтэй хэлэлцэн тохирсны үндсэн дээр энэ хуулийн 19 дүгээр зүйлийн 19.12, 26 дугаар зүйлийн 26.9-т заасан талбайгаас тусгай зөвшөөрөл олгоно” гэж өөрчиллөө. 

Түүнчлэн Улсын Их Хурлын гишүүн Баярсайхан, Д.Ганбат, Б.Гарамгайбаатар, С.Дэмбэрэл, Д.Зоригт нар төслийн 3 дугаар зүйлийн 1 дэх хэсэг буюу 5 дугаар зүйлийн 5.5 дахь хэсгийг хасах, төслийн 1 дүгээр зүйлийн 13 дахь хэсэг буюу 27 дугаар зүйлийн 27.1.12 дахь заалтыг “... орд ашиглах техник-эдийн засгийн үндэслэлдээ тухайн уурхайн бүтээгдэхүүнийг тээвэрлэх, дэд бүтцийг хэрхэн бүрдүүлэх болон уурхайн нөхөн сэргээлт, хаалт зэрэгт тавигдах хөрөнгийн талаар тодорхой тусгасан байх” гэж өөрчлөх, гишүүн Р.Бурмаа төслийн 3 дугаар зүйлийн 4 дэх хэсэг буюу 42 дугаар зүйлийн 42.1 дэх хэсгийг хасах тухай саналууд гаргасныг Байнгын хорооны анхны хэлэлцүүлгээр дэмжигдээгүй боловч нэгдсэн хуралдаанд оролцсон гишүүдийн олонх эсрэг санал өгч төсөлд тусгахаар шийдвэрлэсэн тул эдгээр саналуудыг төсөлд нэмж оруулав. 

Ашигт малтмалын тухай хуульд нэмэлт, өөрчлөлт оруулах тухай, Ашигт малтмалын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай, Ашигт малтмалын хайгуулын тусгай зөвшөөрөл шинээр олгохыг хориглох тухай хуулийг хүчингүй болсонд тооцох тухай, Тусгай хамгаалалттай газар нутгийн тухай хуульд нэмэлт оруулах тухай хуулийн төслийн эцсийн хувилбарын талаар ажлын хэсгийн танилцуулгыг хэлэлцүүлэн шийдвэрлэж өгнө үү.

Анхаарал тавьсан та бүхэнд баярлалаа. 

Танилцуулгатай холбогдуулаад асуух асуулттай гишүүд байна уу? Уянга гишүүн.

Г.Уянга: -Анхны хэлэлцүүлэгт оролцох нөхцөл бүрдээгүй учраас би сая нэгдсэн чуулган дээр асуусан. Ажлын хэсэг хариулах байсан боловч Ганхуяг сайдыг сайд гэдэг утгаар нь хариулуулсангүй л дээ. Үүн дээр зарчмын том өөрчлөлтүүд байхгүй, дагаж орж байгаа хайгуулын тусгай зөвшөөрөл нээх гол асуудал байгаа. Өмнө нь чуулган дээр асуусан асуултад Ганхуяг сайд хариулаач, мэдээлэл авмаар байх юм. Хайгуулын тусгай зөвшөөрөл аль зэрэг цэгцэрсэн юм бэ, юу нь болсон гэж үзээд газар нутгийн 4-ний 1-ийг бүрхсэн 5000 гаруй лицензээс одоо хэд нь байгаа юм бэ, ямар нөхцөл байдал үүсээд энэ хууль нээж болно гэж үзэж байгаа юм бэ гэдэг ганц асуултад хариулт авмаар байна.

Б.Гарамгайбаатар: -Хариултыг Ганхуяг сайд өгье. Гэхдээ ажлын хэсгийг танилцуулъя. Бат-Эрдэнэ Уул уурхайн сайдын зөвлөх, Үүрийнтуяа Ашигт малтмалын газрын даргын үүрэг гүйцэтгэгч, Отгочулуу Уул уурхайн яамны газрын дарга, Баттулга Ашигт малтмалын газрын  хэлтсийн дарга, Жигжид Уул уурхайн яамны Төрийн нарийн бичгийн дарга эдгээр хүмүүс оролцож байна. Ганхуяг сайд хариулъя.

Д.Ганхуяг: -Уянга гишүүний асуултад хариулъя. 2010 онд хайгуулын тусгай зөвшөөрлийг шинээр олгохыг хориглох хууль батлагдаж байхад Монгол Улсын нийт нутаг дэвсгэрийн 47 орчим хувь нь хайгуулын тусгай зөвшөөрөл өгсөн талбайд орж байсан. Өнөөдрийн байдлаар Монгол Улсын нийт нутаг дэвсгэрийн 7.6 хувьд нь 2813 тусгай зөвшөөрөл байгаа юм. Ер нь үүн дотор хайгуулын тусгай зөвшөөрөл, ашиглалтын тусгай зөвшөөрөл бараг 50:50 орчим хувьтай байгаа юм. Тэгэхээр энэ бол бүрэн эмх цэгцэд орсон гэж нэгдүгээрт үзэх ёстой, хоёрдугаарт, Урт нэртэй хууль бүрэн хэрэгжинэ гишүүд итгэж өгөхгүй Урт нэртэй хууль руу орлоо гэсэн асуудал байгаа. Гэхдээ Урт нэртэй хууль бүрэн хэрэгжинэ, тийм учраас Урт нэртэй хуулиа гаргасан нь чухал, гэхдээ бид нар Урт нэртэй хуулийн талбайд Засгийн газрын 2012 оны 06 дугаар сарын тогтоолоор тогтоогдсон байгаа 1400 тусгай зөвшөөрлийн нөхөн олговрын асуудлыг ямар нэгэн байдлаар шийдэх шаардлага үлдэж байгаа гэж хэлэх байна. Монгол Улс эрдэс баялгийн салбарт баримтлах бодлоготой болсон, тусгай зөвшөөрлүүдийн замбараагүй олгогдсон нь буураад, 47 хувиас 7.6 хувьтай болсон. 

Мөн байгаль орчны тэнцвэртэй байдлыг хангах Урт нэртэй хуультай болсон. Энэ ашигт малтмалын хуульд аж ахуй нэгж нь өөрөө байгаль орчны асуудлыг хариуцдаг, өөрөө мэдээлдэг хариуцлагатай уул уурхайн зарчим үүнд орсон байгаа. Олон түмний ойлголт олон жил ярилцаад бүрдсэн байна шүү дээ гэж хэлэх байна. 

Б.Гарамгайбаатар: -Асуулт асууж хариулт өгч дууслаа. Их Хурлын даргын үүрэг өгсний дагуу дэмжигдсэн саналын томьёолол доторх найруулгын чанартай нэг саналын томьёолол байгаа. 9.1.15-ыг найруулгыг нь өөрчилж, засаж залруулж орж ир гэсэн. Тэгэхээр үүнийг би уншъя, үүгээр санал хураалт явуулъя. 

9.1.15.үндэсний аюулгүй байдлыг хангах, улсын эдийн засаг, нийгмийн хөгжилд нөлөөлөх томоохон хэмжээний төслийг хэрэгжүүлэх, тусгай хэрэгцээнд авсны улмаас үүссэн нөхөх олговрын асуудлыг шийдвэрлэх зорилгоор ашигт малтмалын тусгай зөвшөөрлөөр олгосон талбайг төрийн мэдэлд шилжүүлж авахдаа тусгай зөвшөөрөл эзэмшигчтэй хэлэлцэн тохирсны үндсэн  энэ хуулийн 19.12, 26.9-т заасан талбайгаас тусгай зөвшөөрөл олгоно” гэж өөрчлөн найруулсан байна. Үүнийг дэмжиж байгаа гишүүд гараа өргөнө үү? Гишүүд гараа өргөөрэй. 

22-оос 17.

Дэмжигдлээ. Зарчмын зөрүүтэй саналын томьёоллоор санал хурааж дууслаа. Эцсийн хэлэлцүүлгийг Улсын Их Хуралд танилцуулах асуудлыг ажлын хэсгийн ахлагч миний бие танилцуулна. Төслийн эцсийн хэлэлцүүлгийг танилцуулгын хамт бүх гишүүнд тараана. Үүгээр Эдийн засгийн байнгын хороо болон Хүнс, хөдөө аж ахуйн байнгын хорооны хамтарсан хуралдаан дуусаж байна. Хуралдаанд оролцсон нийт гишүүд, ажлын хэсэг, мөн Тамгын газрын ажилтнуудад талархал илэрхийлье. Өнөөдрийн хуралдаан дууслаа. 

Соронзон хальснаас буулгасан:

ПРОТОКОЛЫН АЛБАНЫ


ШИНЖЭЭЧ                                                                           М.НОМИНДУЛАМ

